
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ҮЕГҮЙ ХҮҮХЭД

	1

	 

	Акробатчин Беккерийн шавийг хэдийгээр зарлалд «Үегүй хүүхэд» хэмээн нэрлэх боловч, түүний ёстой нэрийг нь Петя гэдэг ажээ. Харин тэр жаалд шулуухан «золгүй хүү» гэдэг нэр өгсөн сөн бол таарах байжээ дээ.

	Жаал хүүгийн намтар тун бага билээ. Арга ч үгүй юм даа. Тэр дөнгөж найм хүрч байсан болохоор түүний намтар яалаа ч гэж тийм их байх вэ дээ?

	Петя таван настайдаа эхээсээ хагацсан боловч, эхийгээ сайн мэддэг байв. Одоо ч гэсэн түүнд эхийн нь дүр тодхон санагдана. Шингэн цайвар үс нь үргэлж сэгсийж байдаг турь муутай, эцэнхий эх нь түүнийг заримдаа энхрийлэн байж талх боовны хэлтэрхий, загасны мах, сонгино зэрэг олдсон болгоныг ам руу нь хийж байдаг, заримдаа, яагаад ч юм бэ, гарт нь өртсөн юм болгоноор хаа хамаагүй гуядан аашилж загнадаг байжээ. Гэлээ ч гэсэн тэр, эхээ үргэлж дурсан санадаг байв.

	Петягийн сэтгэлд эхийг нь оршуулсан тэр өдөр бас хадгалагдан үлджээ.

	Нэгдүгээр сарын нэгэн хүйтэн өглөө тэнгэр бүүдийн, цас хаялж, хүчтэй салхинд үе үе туугдсан хуурай цасан ширхэг хөлдүү зам дээгүүр хийсэн ирж нүүр нүдгүй шидлэх нь зүүгээр шивэх мэт билээ.

	Петя, эмээ (айлынхаа хөгшнийг эмээ гэдэг байв), угаалгачин хүүхэн Варвара хоёрын дунд хөтлүүлээд авсны араас дагаж явахад нь гар хөлийн нь хуруунууд тэсэхүйеэ бэрх даарч чичгэнэн, ер нь цуг яваа хүмүүсийнхээ ч алхааг гүйцэхэд их л бэрх байлаа. Хүүгийн өмссөн хувцас нь энд тэндээс олдсон элдвийн юмнууд байв. Арай хийж олсон гутал нь дэндүү томдож хөл нь завины дотор байгаа мэт холхино. Тохиолдлоор олдсон дээлийнхээ хуниасыг нь шууж бүсэндээ хавчуулаагүй сэн бол өмсөхийн аргагүй байв. Гудамж цэвэрлэгчээс гуйж олсон малгай байсхийгээд л нүд рүү нь сууж урдах замаа харахад нь саад болно.

	Оршуулгын газраас буцах замдаа эмээ, Варвара хоёр, хүүг хэрхэх тухайгаа удтал ярилцав. Хэнд хэлэх вэ? Тэгээд энэ тухай хэн хөөцөлдөх бил ээ? гэдгийг ярилцжээ.

	Хүү айл айлын буланд хоргодон хөгшид авгайчуулын гар дамжин амь зуусаар байлаа. Хэрэв угаалгачин хүүхэн Варвара байгаагүй сэн бол түүний хувь заяа яаж эргэх байсныг бүү мэд. Варвара «эмээгийн гэрээр» орох далимдаа хүүтэй дайралдаж гэртээ аваачиж хэд хонуулдаг байв.

	Тэр хүүхэн Моховын гудамжны хоёр дахь хашааны том байшингийн доод давхарт суудаг бөгөөд мөн тэр байшингийн дээд давхарт зэргэлдээх циркт ажилтай хэдэн хүн байдаг байв. Тэд харанхуй хонгилын хана дагасан хэдэн өрөөнд сууна. Варвара тэдний юмыг үргэлж угаах учир, их сайн танил болж, байсхийгээд л Петяг дагуулан тэдний өрөөнд орно. Хүүгийн намтрыг хүн болгон мэдэх бөгөөд эх эцэг ч үгүй, төрөл садан ч үгүй, ёстой л нэг газар дээр ганцаар үлдсэн өнчин амьтан гэдгийг бас мэдэх болжээ. Тэр эрхмүүдийн аль нэг нь өнчин хүүг энэрэн үзэж, шавиа болгон авбал сайн сан даа хэмээн Варвара нэг бус удаа яриандаа цухуйлгавч хэн ч хариу эс өгнө. Бодвол өөрсдийн нь бололцоо барагтайхан байсан биз ээ. Харин нэг хүн за ч гэхгүй, үгүй ч гэхгүй байн байн хүүг ажиглангуй ширтэнэ. Түүнийг акробатчин Беккер гэдэг байв.

	Варвара тэр хоёрын хооронд энэ талаар ямар нэгэн далд бөгөөд тодорхой хэлэлцээ байсан байлгүй. Тэр хүүхэн бусад хүмүүсийг сургуулилахаар явмагц нь Беккерийг өрөөндөө ганцаар үлдэхийг харуулдаж байгаад Петяг бушуухан аваад тэднийд орлоо.

	Беккер ямар нэгэн хүнийг хүлээсэн нь илт байлаа. Тэр цацаг унжуулсан тахир иштэй гансаар тамхи татан сандал дээр сууж байв. Тэр жинжүүгээр чимсэн дугуй малгайг хазгай тавьжээ. Өмнөх ширээ дээр нь пивоны гурван лонх тавиатай байх ба хоёр нь хоосон, нэгийг дөнгөж задалсан харагдана.

	Акробатчины хөөсөн нүүр, бухын хүзүү мэт бүдүүн хүзүү нь ув улаан, бардам ихэмсэг байдлыг харахад гэртээ байхдаа ч гэсэн өөрийгөө сайхан хэмээн тоосон янз илэрхий харагдана.

	— За энэ байна, Карл Богданович аа. Нөгөө хүүхэд! гээд Варвара Петяг урагш түлхэв.

	— Сайн байна. Ийм байхад би яаж чадах вэ? Хүүгийн хувцсыг тайлах хэрэгтэй гэж эв хавгүй хэлэв.

	Сая болтол хөдлөлгүй зогсож, Беккерийг гирвэшин харж байсан хүүхэд тийм үг сонсмогцоо гэдрэг ухран угаалгачин хүүхний хормойноос зууран авлаа. Беккерийг дахин шаардахад Варвара, хүүг өөр лүүгээ эргүүлж хувцсыг нь тайлахад түүний гар нь салганаж, хүүхнээс зууран орилж чарлан, тогоочийн хутга харсан тахианы дэгдээхэй мэт тийчгэнэж гарав.

	— Чи яав? Яасан тэнэг юм бэ. Юунд айсан юм бэ, хувцсаа тайл... зүгээр шүү дээ... ийм ч тэнэг байх гэж дээ гэсээр угаалгачин хүүхэн хуруу гарыг нь тэнийлгэх завсраа өмдний нь товчийг тайлж эхэллээ.

	Гэтэл хүү айсандаа эвхрэн атирч шалан дээр өнхрөн, өрөө дүүрэн хашхирав.

	Эцэст Карл Богданович тэсвэр алдаж, гаансаа ширээ дээр тавиад хүү рүү дөхөн ирж түүний улам хүчтэй тийчлэн сарваганахыг эс хайхран хоёр гараараа тэврэн авлаа. Сэхээ авч амжаагүй байтлаа акробатчины бүдүүн өвдөгний завсар хавчуулагдаж орхисноо Петя ухаарлаа. Акробатчин агшин зуур хүүгийн өмд цамцыг тайчиж нүцгэлээд өвс мэт өргөж өвдөг дээгүүрээ бөгтрүүллээ. Тэр, хүүгийн цээж, хавирга зэргийг барилж хангалтгүй санагдсан газраа эрхий хуруугаараа дарлаж үзэхэд нь хүү тийчилж, саад болох учир тэр болгонд нь алгадаж байв.

	Карл Богданович хүүг хэтэрхий чанга барьж базлах учир угаалгачин хүүхэн өрөвдөх боловч, нэгэнт авчирсан эзэн нь өөрөө учир өмөөрөхөөсөө бас зовж байв. Варвара хүүгийн өмнө зогсоод нулимсыг нь арчин байж, 

	— Айх хэрэггүй. Карл Богданович яах ч үгүй, зүгээр л үзэх гэсэн юм гэж тайтгаруулан үглэнэ.

	Акробатчин, хүүг гэнэт ар нуруугаар нь өөр лүүгээ харуулж өвдөг дээрээ суулгаад хоёр мөрнөөс нь барьж далны нь хооронд хуруугаар дарж ар тийш нь гэдийлгэн татлаа. Хүүгийн туранхай цээж урагш төвийж, толгой нь гэдрэгээ савагдан айж өвдсөнөөс болж нэгэн үе дуу нь тасарлаа. Варвара энэ удаа тэсэж чадсангүй салгаж авахаар ухасхийв. Гэвч Беккер түүнээс урьтан Петяг тавьжээ. Хүүгийн хамаг бие чичрэн, нулимсандаа хахаж цацаж байлаа.

	— Одоо боль, ай бурхан минь, одоо боль, харж байна уу? Чамайг яагаа ч үгүй байна шүү дээ.  Карл Богданович чамайг зүгээр л үзэх гэсэн юм байхгүй юу гэж угаалгачин хүүхэн хүүг аль болохоор тайтгаруулахыг оролдлоо.

	Хүүхнийг Беккер лүү сэмхэн харахад, цаадах нь толгой дохиод пивоноосоо аягаллаа.

	Хоёр хоногийн дараа хүүг Беккерт бүрмөсөн өгөхдөө ямар нэгэн заль зохиох хэрэгтэй боллоо. Энэ үед Варварагийн өөрийнхөө мөнгөөр худалдан авч өгсөн шинэ цамц ч тэр, голтой боов ч тэр, гуйх аргадахын аль нь ч гэсэн тус болсонгүй. Петяг Беккерт өгөхөөр түрүүчийн ирсэн өрөөнд дагуулж авчирсан учир хүү айхдаа уйлж орилж ч чадахгүй байв. Харин угаалгачин хүүхэн, түүнийг Карл Богдановичийн дэргэд орхиод хаалга руу ойртох тутам нь түүний хормойд нулимстай нүүрээ наалдуулан гараас нь зуурсаар л байлаа.

	Ингэж байх нь акробатчинд яршигтай санагдаж хүүгийн зах дээрээс шүүрэн авч Варварагаас холдуулан үүд хаагдмагц, өмнөө авчирч зогсоогоод өөдөөсөө эгцлэн харахыг шаардав.

	Петя халуурсан мэт дагжин чичирч цонхигор туранхай нүүр нь хачин ярвайж элэг эмтрэм байлаа.

	Беккер түүний эрүүнээс барьж.

	— За жаал аа, сонсож бай! гээд Петягийн нүүр өөд долоовор хуруугаар чичин, — Хэрэв чи тийшээ явах гээд байвал, гээд үүд рүү дохиж, — Тэгвэл энд чинь гэж ууцан тушаа заагаад чанга чанга гэж муруй хазгай хэлээд хүүг тавьж үлдсэн пиво уулаа.

	Беккер тэр өглөөдөө хүүг циркт авчирлаа. Тэнд хүн болгон яарч тэвдэн юм хумаа боож баглаж байв.

	Маргааш өдөр нь тэдний цирк өөрийн ачаа бараа, морь, хүмүүсээ аваад зуны тоглолтоор Рига хот руу нүүжээ.

	Эхний үед Петяд төрсөн олон янзын сонин хачин сэтгэгдэл сонирхол татах байтугай харин ч айлгаж байв. Хүү зэрлэг амьтан мэт буланд шигдэн, үзээгүй хараагүй юм бариад хажуугаар нь гүйлдэж байгаа хүмүүсийг ширтэн сууна.

	Үл таних хүүгийн цайвархан үстэй толгой хааяа хэн нэгэн хүний нүднээ тусах боловч чухам түүнийг гэх завтай хүн хэн байх билээ. Цөм хажуугаар нь өнгөрөөд явчихна.

	Рига хотноо циркийг нүүж ирэх арваад хоногийн турш Петя өөрөө өөртөө эзэн нь боллоо. Вагон дотор өөрийгөө хүрээлж байсан хүмүүсээс нэлээдийг нь ажиглаж амжжээ. Тэд тийм ч муу биш, олонх нь сайхан зантай бөгөөд бас хөгжилтэй яриа дэлгэж дуу дуулцгаана. Түүнийг айлгаж сүрдүүлэх хүн байсангүй. Тэр ч байтугай алиалагч Эдвардс хажуугаар нь өнгөрөх бүрийдээ хүүгийн хацрыг өхөөрдөн оролдох ба бас нэг хүүхэн идэж байсан жүржээсээ хүртэл өгчээ. Нэг үгээр хэлэхэд тэр тэндээ дасаж эхлээд харин ч Карл Богдановичаас өөр хүн намайг авсан бол бүр сайн байх байж дээ гэж бодох болов. Петя түүнд ер дасаж чадахгүй байлаа. Хүү Беккерийн дэргэд байхдаа дуу шуу ч үгүй, уруу царайлж зөвхөн уйлчихгүйг хичээн суудаг байв... 

	Ялангуяа сургууль хийж эхэлснээс хойш хүүгийн зовлон улам нэмэгдэв. Беккер хүүгийн талаар эндүүрсэнгүй гэдгээ анхныхаа туршлагаас хойш сайн ойлгожээ. Петя өд мэт хөнгөхөн, үегүй мэт уян нугархай боловч төрөлхийн энэ авьяас чадвараа ажиллуулах хүч дутагдаж байлаа.

	Гэвч энэ талаар зовох хэрэггүй, дасаад ирэхээрээ хүч сууна гэдэгт Беккер эргэлзсэнгүй. Одоо ч гэсэн тэр, шавийнхаа зарим өөрчлөлтийг ажиж байв. Беккер хүүг өглөө орой хоёрт шал дээр суулган, урагш нь бөхийлгөх сургууль хийлгэсний дараа нэг сар өнгөрмөгц тэр дасгалыг биеэ дааж хийдэг боллоо. Харин ар тийшээ гэдийж хөлийнхөө өлмийд толгойгоо хүргэх нь түүнд юунаас ч хэцүү санагддаг байсан. Гэвч түүнийг хийж сурчээ. Бас, гүйдэл дундаа сандал дээгүүр чадамгай харайж сурчээ. Харин Беккер сандлын нөгөө талд буухдаа хөл дээрээ биш гар дээрээ буухыг шаардахад Петя хааяа хийж чадавч олонхдоо дугуй хадан өнхөрч, хүзүүгээ мултлахаас наагуур нүүр толгойгоороо цохиж унадаг байв.

	Хийсэн зүйл нь амжилтгүй болох, гар хуруугаа гэмтээх явдал хүүгийн зовлонгийн нэг хэсэг байхад нөгөө нэг хэцүү нь гэвэл түүнийг алдах болгонд зодож байдаг Беккерийн нударга билээ. Хүүгийн булчин турь муутай хэвээрээ байв. Түүнийг тун сайн дасгалжуулах явдал шаардагдаж байсан бололтой.

	Беккерийн өрөөнд эвхдэг, хөлтэй шат авчирч хоёр хөлийн нь газраас дээш ямар нэгэн хэмжээнд нарийхан мод хөндлөн тавьжээ. Беккерийн командаар Петя гүйн очиж нөгөө хөндлөн модноос шүүрэн барьж тэр байдалдаа агаарт биеэ даагаад тав, арван минут болох ёстой байв. Энэ дасгалыг өдөрт хэд хэдэн янзаар хийдэг байлаа. Ялгаа нь гэвэл: Модноос барьж биеэ хийд байлгахаас гадна, модноос барьсан чигээрээ цээжээрээ ар тийшээ нугарч хөлөө, толгой хөндлөн мод хоёрын завсраар оруулна. Энэ дасгалын гол зорилго нь гэвэл: нарийн модноос өлмийгөөр дэгээдэж, гэнэт гараа сул тавихад бүх бие нь зөвхөн өлмийгөөрөө дүүжигнэн тогтох ёстой байв. Ийнхүү хөл нь дээшээ, толгой нь доошоо байхад тохиолдох булчингийн хүчлэл, гар чилэх, цээж давчдан амьсгаадах зэргийг үзэгчдэд мэдэгдэхгүйгээр үл барам тэдэнд сайхан сэтгэгдэл төрүүлэхийн тулд хамгийн баясгалантай царайгаар инээмсэглэж харагдах учиртай байв. Энэ бол хүүд хамгийн хэцүү зүйлийн нэг байлаа.

	Тэр амжилтын үр дүн ихэнхдээ хүүхдийн чарлах уйлж бархирах дуутай байн байн хослох тул нөгөө өрөөнд байсан Беккерийн нөхөд гүйн орж хүүг салгаж авдаг байв. Үүнээс болж хэрүүл маргаан үүсэх тул эцэст нь Петяд улам л муу юм болно. Зарим үед ч яах вэ хөндлөнгийн хүний тийм оролцоо эв журмаараа зохицдог байжээ.

	Алиалагч Эдвардс л ингэж зохицуулж чаддаг байв. Тэр бээр энэ хэргийг пиво, зууш хоёроор аргална. Эдвардс нөхөр журмаар ярьж Беккерийн сургах арга яасан ч тохирохгүй, хүүхдийг зодож айлгах юм бол ямар ч амжилт олохгүй, тэр бүү хэл нохой, сармагчин ч гэсэн адил байдаг. Айна гэдэг бол хүнийг зүрх алддаг болгоно. Зүрх алдах нь гимнастикч хүний хамгийн айхавтар дайсан юм. Үүнээс болж хүн өөртөө итгэхгүй, авхаалж самбаагүй болдог. Гимнастикч хүн тэргүй бол шөрмөсөө сунгаж, хүзүүгээ мулталж, нугасаа тасална гэсэн үг хэмээн аль болохоор Беккерт ойлгуулахыг хичээнэ.

	Эдвардс яриа, пиво хоёртоо халж тэр даруй Петяд зарим нэг дасгалыг хийж үзүүлэхэд Петя тун дуртай чадмаг хийдэг байлаа.

	Жүжигчид Беккерийн шавийг хэдийнээ таних болжээ. Сүүлийн үед Беккер, хүүд алиалагчийн хувцсаа өмсгөж нүүрийг нь цагаанаар будаад хоёр хацар дээр нь улаан толбо тавьж тоглолтын үеэр дагуулан гарч ирдэг боллоо. Заримдаа Беккер түүний хөлийг гэнэт дээш нь өргөж элс дээгүүр хоёр гар дээр нь гүйлгэж туршдаг байв. Тэгэхэд Петя хамаг хүчээ шавхан гүйх боловч хэсэг зуур яваад мөр нь сульдаж элс рүү толгойгоороо гударч унахад үзэгчид хөгжилдөн инээлддэг байжээ.

	Хэрэв хүү Эдвардсаар багшлуулсан бол илүү амжилтад хүрэх нь дамжиггүй байсан юм. Харин Беккерийн гарт тэр хүүгийн цаашдын өсөх авьяас ахихгүй бололтой байлаа. Петя анхны өдөр багшаасаа айсан яг тэр хэвээрээ байжээ. Үүний зэрэгцээгээр хүүгийн сэтгэлийг өөрт нь үл ойлгогдох ямар нэгэн зүйл шаналган улмаар бодол санааг үймрүүлэхэд шөнө болгон орондоо гашуудан уйлж акробатчины хурхирах дууг чагнанхан хэвтдэг байлаа.

	Хүүг өөртөө татахын тул Беккер өчүүхэн ч юм хийсэнгүй. Тэр ч байтугай хүүгийн хийсэн зүйл амжилттай болоход Беккер түүнд хэзээ ч элэгсэг үг хэлж байсангүй, зөвхөн таашаасан байдлаар хүүгийн орой дээрээс нигүүлсэнгүй маягаар харна. Хүүд угаалгачин хүүхэн Варварагийн авч өгсөн хоёр цамц нь салмаран урагджээ. Хүүгийн хоёр долоо хоногоор солиогүй дотуур хувцас пад хар болоод хүзүү толгой нь хирдээ баригдаж гудамжны шавар шавхайг утган явдаг ханзархай гутал нь Беккерт даанч юм бодогдуулсангүй. Акробатчины таньдаг нөхөд, ялангуяа алиалагч Эдвардс энэ тухай нь олон удаа сануулахад хариуд нь Беккер тоомсоргүй исгэрэн ташуураараа гуяа ороолгож суудаг байв.

	Тэр, Петяг алдах бүрийд нь занчин байж зааж сургах ажлаа үргэлжлүүлсээр байлаа.

	Циркчидийн Петербургт эргэж ирэх үеэр Эдвардс Петяд жижигхэн гөлөг бэлэглэжээ. Хүү баяр хөөр болон түүнийгээ хүнд үзүүлэх гэж тэвэрч давхин түүний ягаахан нойтон хоншоорыг нь байн байн үнсдэг байлаа.

	Нэг тоглолтын үеэр Беккерийг үзэгчид дахин урьсангүйд уурлаад дотогшоо орж явтал замд нь гөлөг тэвэрсэн Петя тааралджээ. Беккер хүүгийн гараас гөлгийг булаан авч хажуу тийш өшиглөхөд гөлөг толгойгоороо хана мөргөж унаад хөлөө сарвайлгачихжээ.

	Энэ үеэр бие засах газраас гарч яваа Эдвардс руу Петя эхэр татан гүйж очлоо.

	Хажууд нь өөрийг нь хараах чимээ сонсогдоход Беккерийн хилэн улам бадарч Эдвардсаас Петяг ганцхан түлхээд холдуулж далайсан гараараа хацар луу нь тас буулгалаа.

	Петя хөнгөхөн нугарамтгайн хувьд үегүй мэт боловч харин ч түүнээсээ хавьгүй илүү золгүй хүүхэд байж билээ.

	Листомиров вангийн хүүхдийн өрөө байшингийн урд хэсэгт цэцэрлэг рүү харсан тун сайхан тасалгаа байжээ. Тэр өрөө цэлмэг өдөр өглөөнөөс аваад үдэш болтол нартай байх тул хүүхдийн нүдийг хурц гэрлээс хамгаалахын тул цонхнуудын доод талыг цэнхэр өнгийн тафта хэмээх нимгэн торгоор хийсэн хөшиг татжээ. Мөн тэр зорилгоор бүх тасалгаанд цэнхэр өнгийн хивс дэвсэж, ханыг цайвар цаасаар цаасалсан байв.

	Нэг өрөөнд хананы доод хэсгийг дүүртэл тоглоом өржээ. Эрээн мяраан англи ном дэвтэр, ортой хүүхэлдэйнүүд, зураг, шүүгээ, жижигхэн гал тогооны хэрэглэл, цайны шаазан хэрэглэл, хонь, уяатай нохой зэрэг нь охидын тоглоом бөгөөд цагаан тугалган цэрэгтэй ширээ, нүдээ сүртэй бүлтийлгэж хүзүүндээ олон хонх дүүжилсэн гурван бор морийг зузаан цаасаар хийж тэргэнд хөллөсөн, том цагаан ямаа, морь унасан хасаг, бөмбөр, англи хүүхэн Бликсийг дуугарах бүрийдээ дургүйг нь хүргэдэг гуулин бүрээ зэрэг нь хөвүүдийн тоглоом байв. Энэ өрөөг «тоглоомын өрөө» гэж нэрлэх ажээ.

	Лхагва гарагт шар тосны баяраар тоглоомын өрөөнд нэх их хөгжөөнтэй байлаа. Хүүхдийн баясгалант шуугиан өрөө дүүртэл хадаж байв. Үүнд гайхах юм алга: «Хүүхдүүд ээ, та нар баяр эхлэхээс аваад их сайн томоотой байсан, үүнээс хойш ч гэсэн мөн тийм л байвал та нарыг баасан гарагт цирк үзүүлнэ шүү» гэж Соня эгч нь хэлсэн байжээ. Түүнийг үгээ хэлж дуусаагүй байтал хүүхдүүд дуу шуу болон хашхирч дэвхцэн баяр хөөр болцгоолоо. Хүүхдүүд хөл хөөрцөг болж байх завсар таван настай хүү Паф бүхний сонирхлыг татлаа. Тэр бол болхи, хөдөлгөөн муутай хүүхэд байсан юм. Гэтэл энэ яриаг сонсож цирк үзэх болсондоо сэтгэл нь хөдөлж гэнэт дөрвөн хөллөөд зүүн хөлөө өөд нь гозойлгож, хэлээрээ хацраа долоож алиалагчийг дүрслэн киргиз маягийн хар нүдээрээ тэнд байсан хүмүүсийг ширтэн байв.

	— Үүнийг дээш нь босгооч, босгооч тэгэхгүй бол толгойд нь цус харвах нь гэж Соня эгч нь тэвдэн хэллээ. Паф хоёр хөлөө ээлжлэн дээш нь өргөж, босох тун дургүй байхад хүүхдүүд түүнийг тойрон хүрээлж шуугилдан дэвхцэж байв.

	— Хүүхдүүд ээ, хүүш та минь ээ, больцгоо. Та нар түрүүчийнх шигээ сайн байхгүй гэж байна уу?.. Үгэнд яагаад орохгүй байна аа... гэж Соня эгч нь уурлаж сураагүйдээ бухимдан өгүүлнэ.

	Өөрийн нь хэлдгээр, тэр «хүүхдүүддээ» их хайртай, үнэндээ ч тун хөөрхөн ааштай хүүхдүүд байлаа. Хамгийн том охин Верочка найман настай, түүний дараа зургаан настай охин Зина,  саяын таван настай хүү эдгээр болно. Хүүгийн нэрийг Павел гэдэг боловч тэр жаал Маамуу, Цулцгар, Мантуу, Бүдүүн гэх мэтийн олон хочтой байсаар эцэст зүгээр л Паф гэж нэршжээ. Хүү цулцгар, цөцгий мэт цагаан булбарай биетэй бөгөөд бөв бөөрөнхий толгойтой ажээ. Түүний дугариг царайд нь бусдаас содон харагдах жижигхэн киргиз хар нүд нь хоолны үед юм уу, идэх юмны тухай яриа болоход их л том болдог байлаа.

	Цирк үзүүлнэ гэснээс хойш том охин Верочка, хоёр дүүгийнхээ сахилга батад тун их анхаарч байв. Хэрвээ тэр хоёр муудалцах шинжтэй байвал Верочка төдхөн очиж ихэмсэг Бликс авгай руу сэмхэн харах зуураа ямар нэг юм түргэн түргэн шивгэнэж Зизи, Паф хоёрыг ээлжлэн үнсэх зэргээр эвлэрүүлж зохицуулдаг байлаа.

	Тэсгэлгүй хүлээж байсан баасан гараг ч ирлээ. Хоолны өрөө дэх том цаг арван хоёрыг заах үед зарц хаалгыг нээж хүүхдүүд, англи хүүхэн, үүдний сахиул хүүхэн хоёрын хамт хоолны өрөөнд орж ирцгээв. Өглөөний хоолыг хэзээнийхээ ёсорхуу байдлаар идэж дуусгалаа.

	Зизи, Паф хоёр Верочкагийн захиснаар ганц үг дуугарсангүй. Верочка хоёр дүүгээсээ нүд салгалгүй тэр хоёрын хөдлөх бүрийг ажиглана.

	Хүүхдүүд сүүлийн хэдэн хоног урьд үзэгдээгүй тийм томоотой байгаа тухай өглөөний хоолны дараа вангийн авгайд хэлэх нь зүйтэй гэж Бликс авхай үзлээ. Ван авхай энэ тухай хэдийнээ эгчээсээ сонсоод хүүхдүүдэд цирк үзүүлэхээр лоожид суудал захиалах үүрэг өгсөн хэмээлээ.

	Үүнээс өмнө их л удаан тэсэж байсан Верочка энэ мэдээг сонсмогц биеэ барьж чадалгүй, сандлаасаа үсрэн босож ван авхайг чанга тэврэн өтгөн үсээрээ авгайн нүүрийг хэсэг зуур бүтээжээ.

	Төгөлдөр хуур дээр байгаа зарлал руу Верочка гараа сунган цэнхэр нүдээрээ эхийгээ харснаа, 

	— Ээж ээ... болох уу? Энэ зарлалыг авбал болох уу? гэж их л аятайхан гуйлаа. 

	Ээж нь:

	— Болно оо гэхэд баярлан хашхирч зарлалаа савчин, 

	— Зизи ий, Паф аа бушуул, өнөө орой циркт үзэх юмаа би та нарт ярьж өгье, ёстой бүгдийг нь ярьж өгнө. Өрөөндөө орцгооё гэлээ.

	— Верочка, Верочка гэж вангийн авгай сулхан дуугаар зэмлэнгүй дуудавч Верочка дуулсангүй дүү нараа дагуулан дэгдэн гүйхэд Бликс авгай тэд нарын араас аахилж уухилсаар гүйцэж ядан явлаа.

	Хүүхдийн тоглоомын, нар дүүрэн туссан өрөөнд улам ч хөгжилтэй боллоо. Намхан ширээ дээрх тоглоомыг зайчилж нөгөө зарлалаа дэлгэж тавилаа.

	Верочка тэнд байсан Соня эгч, Бликс авгай, хөгжмийн багш, хүүхэд тэвэрсэн хөхүүлсэн эх авгай зэргийг бүгдээрээ ширээ тойрон суугтун гэж шаардлаа. Зизи, Паф хоёр түлхцэлдэн Верочкагийн энд тэндээс байн байн шахан сандал дээр авиран гарч ширээ дээрх зарлал дээр тохойлдон бараг л хэвтчих дөхнө. Тэр хоёрыг томоотой суулгахад яггүй байсан ч эгчийн оролцоотойгоор зохицууллаа.

	Верочка шаргал үсээ ар тийш болгож хүзүүгээ сунган алгаараа зарлал дээрээ дарж баясгалантайгаар уншиж эхлэв.

	— Хонгор минь! гэж нагац эгч нь аяархан хэлээд, — Хэдийд ямар өдөр, ямар цирк гэдгийг бидэнд уншаад яах вэ, бид мэднэ шүү дээ. Харин юу тоглох тухай л унш гэв.

	– Үгүй ээ, эгч ээ, та надад битгий саад бол гэж шийдмэг бөгөөд хөгжилтэй хэлээд, — Хонгор эгч минь бүү саад хийгээрэй, яах вэ энд бичсэн бүгдийг уншиж өгөмз. За сонсож байгаарай. «Зайдан морь дээр парфорсын тоглолтыг эмэгтэй... гэж уншсанаа эгч ээ, парфорсын гэж юу байдаг юм бэ? гэв.

	— Тэр үү... Тэр ч дээ лав их сонин юм байгаа байх аа... Өнөөдөр та нар үзнэ шүү дээ гэж эгч нь хэцүү байдлаас мултрахыг оролдон хэлэв.

	— За тийм ээ тийм, тэгээд цааш нь сонсож байгаарай, «Агаарын трапец дээр тэнцүүрийн тоглолт» гэж уншаад, — Эгч ээ трапец гэж юу вэ? Энэ нь яадаг юм бэ? гэж Верочкаг асуухад, 

	— Яадаг юм бол? гэж Зизи сонирхон асууж.

	— Ямар бол? гэж Паф эгч өөдөө киргиз нүдээрээ ширтэн давтлаа.

	— Яалаа гэж би одоогоос та нарт бүгдийг ярьж өгөх юм бэ? Очоод өөрсдөө үзэх нь дээр юм биш үү? гэж эгч нь хариулав.

	Эгч зазгадаж нэлээд улайв.

	Верочка дахиад л үсээ ар тийш нь хаяж зарлал руугаа тонгойн онц анхааралтайгаар «Үегүй хүүхэд, зургаан алд өндөр шон дээр агаарын гимнастик хийнэ» гэснээ, — Эгч ээ, одоо ёстой үүнийг ярьж өгнө биз дээ. Ярьж өгнө шүү. Ямар хүүхэд тэр вэ? Ёстой хүүхэд юм уу? Амьд юм уу? Яахаар нь үегүй хүүхэд гэсэн юм бол? гэхэд

	— Бодвол тэр тун их уян нугарамтгай болохоор нь тэгж нэрлэсэн биз. Ер нь та нар өөрсдөө үзнэ шүү дээ гэхэд

	— Үгүй ээ үгүй, одоо л үүнийг ярьж аль. Тэр жаал агаарт юу хийх юм бэ? Яаж түүнийг хийх юм бэ? гэлээ.

	— Тэр яаж хийх юм бэ? гэж Зизийг давтан асуухад нь

	— Хийх юм бэ? гэж Паф амаа ангайн товчхон асуулаа.

	— Хүүхдүүд минь та нар надаас дэндүү их юм асууж байна. Би үнэндээ та нарт юу ч ярьж өгч чадахгүй нь. Гайгүй, өнөө орой л та нар түүнийг нүдээрээ үзнэ. Верочка цааш нь унших юм биш үү? гэж байна гэж эгч нь хэллээ. 

	Гэвч цаашдын уншилт түрүүчийн адил төдий л хөгжилтэй болж чадсангүй, бүхний сонирхол илтэд буурч, зөвхөн үегүй хүүхдэд хамаг анхаарал нь хандаж тэрхүү яриа таавар тэр ч байтугай маргааны гол зүйл боллоо.

	Зизи, Паф хоёр зарлал уншихыг анхаарахаа больж суудлаасаа босоод үегүй хүүхдийн тоглолтыг дүрслэн тоглож бөөн шуугиан болов. Паф дахиад л дөрвөн хөллөж, зүүн хөлөө дээш гозойлгон хэлээ гарган хацартаа наагаад хархан нүдээрээ ийш тийшээ харахад Соня эгч нь уулга алдан хүүгийн толгойд цус харвах вий гэж үргэлж болгоомжилно. Верочка зарлалаа түргэн уншиж дуусаад дүү нартайгаа нийллээ.

	Тоглоомын өрөөнд хэзээ ч тийм хөгжилтэй байсангүй. Нар цэцэрлэгийн цаадах байшингийн орой руу тонгойн, тоглож байгаа хүүхдүүдийн улаа бутарсан баясгалант царайг гэрэлтүүлж, газар сайгүй хэвтэх түмэн өнгийн тоглоом, зөөлөн хивс дээр нь тусаад бүлээхэн илчээрээ ээж байлаа. Энд байгаа юм бүхэн бүгд баярлан цэнгэж байх шиг санагдана.

	Хүүхдүүд хоол дээрээ тэнгэр ямар байгаа, хэдэн цаг болж байгааг туж л асууна. Соня эгч нь тэдний бодлыг өөр зүйлд хандуулж, бага зэрэг тайвшруулах гэж оролдоод оролдоод тус болсонгүй. Хоолны дараа Соня эгч яваад эргэж ирэхдээ тэднийг хувцаслуулж циркт аваачихыг ван, ван авхай хоёр даалгалаа хэмээн баярласан царайгаар мэдэгдэв.

	Одоо чийдэн гэрэлтсэн өрөөнд гэнэт хөл хөөрцөг болж эхэллээ. Үгэнд орохгүй юм уу, дулаан хувцсаа өмсөхгүй байвал гэрт нь орхино гэж зарим нэгийг нь айлгаж ч үзлээ. Удалгүй хүүхдүүдийг хөтлөн гол шатны тэнд аваачиж дахин сайтар дулаалаад гадаа гаргахад тэдний өмнө дөрвөн хүний суудал бүхий сүйх тэрэг цасанд дарагдан зогсож байв.

	Сүйхний үүд хаагдмагц хөтөч суудал дээрээ үсрэн гарч тэрэг хөдөллөө.

	Тоглолт хараахан эхлээгүй байв. Циркийн дээд давхрын суудлууд пиг дүүрэн, хээнцэр хүмүүс хэзээний оройтож ирдэг тул орж ирсээр л байв. Хөгжмийн чуулга хамаг бүрээгээ хангинуулан хөгжимдөнө. Зүг бүрээс нь гэрэлтүүлж жигдхэн тармуурдаж тэгшилсэн дугуй талбай хоосон байлаа.

	Хөгжмийн дуу гэнэт түргэсэж морины байр луу орсон хаалганы хөшиг нээгдэхэд, алтан саагаар гоёсон улаан цамц, урт түрийтэй савхин гутал өмссөн хориод хүн гарч ирэв. Тэд бүгдээрээ үсээ буржийлгаж гялалзтал тосолжээ.

	Цугласан олон баясан шуугив. Тоглолт эхэллээ. Үйлчлэгчдийг ердийн журмаараа хоёр эгнээ болж зогсож амжаагүй байтал хөшигний цаанаас чанга хашхирах, хөхрөх, чимээ сонсогдож, хэсэг алиалагчид янз бүрээр үсэрч дэвхрэлдсээр гарч ирэв.

	Ар өвөр хоёр дээр нь эрвээхэй оёсон урт цамц өмссөн нэгэн алиалагч хамгийн түрүүнд гарч ирэхийг харахдаа үзэгчид өөрсдийн нь дуртай, алиа Эдвардсаа мөн болохыг төдхөн танилаа.

	— Догь байна, Эдвардс аа! Догь, догь хэмээн зүг бүхнээс хашхиралдав.

	Гэвч Эдвардс энэ удаа тэдний хүслийг биелүүлсэнгүй. Тэр сонин хачин юм ч хийсэнгүй зөвхөн хэдэн удаа гар дээрээ эргэлдэн хамрынхаа үзүүр дээр тогосын өд тогтоон талбайг нэг тойрсноо буцаад орчихлоо. Хэчнээн алга ташиж урьсан боловч тэр дахин гарч ирсэнгүй.

	Харин оронд нь нэгэн цүдгэр цагаан морийг яаралтай гаргаж арван таван настай охин Амалия тал бүр тийшээ дарж уран гоё ёсолсоор гарч ирэв.

	Амалия охины дараа жонглёр, жонглёрын дараа сургуультай ноход дагуулсан алиалагч, дараа нь утас дээр бүжиг, дараа нь дээд зэргийн сургуультай морьд гарч ирсний нэгийг зайдалж, нөгөө хоёрыг нь эмээлтэй унаж давхилдах зэргээр нэг үгээр хэлбэл завсарлах хүртэл тоглолт ердийн журмаараа үргэлжлэв.

	— Эгч ээ, одоо ингээд үегүй хүүхэд гарах уу? гэж Верочка асуухад

	— Тийм ээ, хоёрдугаар хэсэгт тоглоно гэж зарлалд байсан шүү дээ. За ямар байна? Та нарт сайхан санагдаж байна уу? гэхэд

	— Тийм ээ, ёстой гоё юм аа. Их сайхан байна гэж Верочка баярлан хэллээ.

	— Зизи, чамд ямар байна? Паф, чамд сайхан байна уу? гэж дараалан асуухад, 

	— Буудах уу? гэж Зизи асууна.

	— Үгүй чимээгүй бай. Буудахгүй гэсэн шүү гэв.

	Пафаас үг дуулах аргагүй байлаа. Учир нь, завсарлагаа эхэлмэгц орж ирсэн худалдагчийн үүрэгт байгаа амттан алим тэргүүтэнд хамаг анхаарал нь хандсан байв.

	Хөгжмийн чуулга дахин нижигнэж өнөө улаан цамцтай хүмүүс гарч хоёр эгнээ болон зогслоо.

	— Үегүй хүүхэд хэзээ нь гарч ирэх юм бол оо, хэдийд тоглох юм бол? гэж бие биеэсээ асууцгаана.

	— Одоо л... гэвэл хөгжилтэй вальсын аясаар хөшиг нээгдэхэд том биетэй акробатчин Беккер, цайвар үстэй туранхай хүүг хөтөлсөөр гарч ирэв. Хоёулаа гялтгануураар чимсэн биеийн өнгөтэй бариу хувцас өмсжээ. Тэдний хойноос хоёр үйлчлэгч нэг үзүүртээ хөндөл бүхий алтан өнгөтэй урт мод авчирлаа.

	Тэр хоёр талбайн дунд ирээд тал бүр тийш нахилзаж бөхөлзөн ёсолсныхоо дараа Беккер, хүүгийн нуруу дээр баруун гараа тавьж түүнийг агаарт гурав эргүүлэв. Энэ бол зөвхөн эхлэлт байжээ. Беккер хоёр дахь удаагаа ёслоод модоо дээш босгож ёзоорыг нь бүсэндээ бэхэлж, циркийн бүнхэр оройд бараг тулах шахуу гялалзаж байгаа хөндөлттэй үзүүрийн тэнцүүрийг олж хүүд ямар нэгэн юм хэлэхэд тэр Беккерийн мөр дээр гарч, улмаар нарийхан гар хөлөөрөө модноос зуурч аажмаар авирч эхлэв. 

	Хүү хөдлөх бүрийд мод ганхалзах учир Беккер түүний тэнцүүрийг олох гэж хөлөө займчуулан тааруулж зогсоно.

	Хөгжмийн чуулга вальс тоглохоос өөр чимээгүй боллоо. Хүү тэр завсар төмөр хөндлөөс барьж ар тийшээ аажимхан нугарч хөндөл толгой хоёрынхоо завсар хөлөө оруулахад түүний цайвар үс, гялтгануураар чимсэн цээж нь түхэлзэн амьсгаадах нь харагдав. Мод зүг зүгт найган туялзах тул түүнийг тэнцүүлж байх нь Беккерт амаргүй байгаа нь илт байв.

	— Догь оо! Догь байна! гэсэн дуу танхимаар цуурайтав.

	Эцэст нь модны оройд хүрч үзэгчдийн зүг алгаараа үнсэх дүр үзүүлэхэд догь хэмээн чанга хашхиралдав.


— Боллоо. Боллоо! гэж хоёр гурван газраас хашхирах сонсогдов.

	Гэтэл хүү хөндөл дээр гарч суугаад үнсэх байдал үзүүлэхэд үзэгчид дахин шуугилдаж алга ташлав. Хүүгээс нүд салгахгүй байсан Беккер, түүнд хэдэн үг аяархан хэлэхэд, тэр даруйхан өөр хөдөлгөөнд шилжив. Хүү аяархнаар хөлөө унжуулж хөндөл дээр гэдрэг харан хэвтлээ. Одоо л хамгийн хэцүү зүйл үлдлээ. Энэ нь хөндөл дээр нуруугаар хэвтэж хөл толгой хоёроороо тэнцүүлэн дараа нь ар нуруугаар гэнэт доош гулсан унаж зөвхөн тахимаараа тээгэлдэн хийд тогтох ёстой байв.

	Эхлээд бүх юм амжилттай болж байх шиг байв. Харин мод тун их туялзан ганхаж байлаа. Гэвч хүү улам гэдийж нуруугаараа гулсаж эхлэв.

	— Больё, больё хэрэггүй! гэж хэдэн хүн шаардангуй хашхирах сонсогдсоор л байв.

	Хүү толгойгоо унжуулж аажмаар доошоо гулгасаар л... Гэтэл гэнэт ямар нэг юм агаарт гялалзан эргэлдэж тэр даруй талбай дээр ойчиж байгаа юмны бүдэг дуун сонсогдлоо. Хэдхэн хоромд танхим дотор сандралдаан болж хүмүүс суудлаа орхин шуугилдан дуу алдах, эмэгтэй хүний чарлах, докторыг дуудаж байгаа яргиа дуу сонсогдлоо. Талбай дээр бас л үймээн болов. Үйлчлэгч алиалагч нар хашлага дээгүүр харайн гарч Беккерийг хүрээлэн зогсож түүнийг халхаллаа. Хэдэн хүн ямар нэг юм өргөөд хөшигний цаад руу түргэн явж орлоо. Талбай дээр нэг талдаа хөндөлтэй алтан өнгөтэй мод л үлдлээ.

	Минутын төдий нам болсон хөгжмийн чуулга дахин тоглож эхлэхэд хэдэн алиалагч орилж чарлан эргэлдсээр талбайд гарч ирсэн боловч үзэгчид нэгэнт сонирхсонгүй, хаалганы зүг шахцалдаж эхлэв.

	Энэ үед нийтээр үймж байсан ч цэнхэр хувцастай цайвар үстэй хөөрхөн охин хар хувцас өмссөн эмэгтэйн хүзүүгээр тэвэрч, 

	—Эвий жаал аа, жаал... гэж хоолой мэдэн хашхиран чарлаж байх нь олон хүний нүдэнд тусаж билээ.

	Маргааш өглөө нь циркийн зарлал дээр «Үегүй хүүхэд» тоглоно гэж байсангүй. Түүнээс хойш ч нэр нь гарч ирсэнгүй. Тийм ээ, нэрийг нь гаргахын ч хэрэггүй байлаа. Учир нь «Үегүй хүүхэд» энэ ертөнц дээр нэгэнт байхгүй болсон байжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

